
Sanzberro kontseilaria Smurfit Kappa Sangüesa Paper paper-fabrikako instalazioak ikustera joan da
Enpresa hori aitzindaria da Nafarroako egur kontsumoan
2010eko maiatzak 7, ostirala.  Landa Garapen eta Ingurumen kontseilaria, Begoña Sanzberro Iturriria, Smurfit Kappa Sangüesa Paper enpresaren instalazioak ikustera joan da gaur goizean; paper-fabrika hori aitzindaria da Nafarroako egur kontsumoan. Bisitan, enpresako, egur horniketa eta biomasako arduradunak izan ditu gidari: Marino Garcia, Ricardo Ballestar eta Kepa Albizu. 
Smurfit Kappa Sangüesa Paper fabrikan (Papelera Navarra zaharra)  pinuen 375.000 metro kubo egur erabiltzen dituzte urtero papera eta kartoia egiteko (egurraren erdia foru erkidegokoa da). Horrez gain, 400.000 tona azal eta baso hondakin (zurgaiak ez dienak) baliatzen dituzte energia sortzeko. 
Zangozako fabrikan 112.000 tona paper ekoizten dituzte urtero: 60.000 tona uhin kartoia egiteko erabiltzen dituzte eta gainerakoa elikagai eta dendetarako poltsak eta oparitarako eta inprimatzeko papera egiteko.  Fabrikan urtero 60 milioi euro fakturatzen dituzte.
Landa Garapen eta Ingurumen Departamentuaren arabera, egur kontsumoak eta egurra modu eramangarrian gestionatzeak mesede egiten die inguruari, ekonomiari eta enpleguari. Egur kontsumoari esker basoak berritu eta suteak eragozten dira. Ekonomiari dagokionez, Nafarroa iparraldeko toki erakundeen diru-sarrera gehienak herri basoetako egur sortak salduta lortzen dituzte. 
Enplegu aldetik, foru erkidegoan sektorearekin zerikusia duten 400 enpresa inguru daude. Azken azterlanen arabera, gehienak enpresa oso txikiak dira eta guztira 5.000 langile egonkor inguru dituzte. Zehazki, Smurfit Kappa Sangüesa Paper fabrikak sortu ditu 250na lanpostu zuzen (langile gehienak Zangozako Merindadekoak dira) eta zeharkako (mantentze-lana, baso ustiaketa, garraiolariak, e.a.). 

Horregatik guztiagatik, Nafarroako Gobernuak Baso Sektorea Sustatzeko Jarduera Plana sortu zuen 2009an. Planaren helburua da egur kontsumoa sustatzea. Horretarako hainbat neurri jarri zituzten, besteak beste egur eskaintza espezifiko bat sortzea, merkatuko prezioekin, paper industriak erosteko.
Smurfit Kappa Sangüesa Paper fabrika
Smurfit Kappa Sangüesa Paper enpresaren instalazioak bitan banatuta daude. Alde batetik daude pasta egiteko eta produktu kimikoak berreskuratzeko fabrika eta hiru paper makina; eta beste aldetik energia ekoizteko landare materiala erretzen duen galdara osagarria. Kaustifikaziorako gune bat ere badaukate. 
Industria instalazioak guztira 395.000 metro koadro dauzka: nabeek, hondakin urak arazteko sistemak eta itxitako zabortegiak 123.695 metro koadro hartzen dituzte: ezpal biltegiak 2.040 metro koadro; eta sailkatutako ezpalentzako zuloak 750 metro koadro.
Papera egiteko behar dira ezpal edo enbortxoak, 7 eta 30 zentimetro arteko diametrokoak eta gehienez 2,5 metroko luzerakoak. Fabrikan energia sortzeko 40.000 tona landare material erretzen dituzte: %90a azala kentzeko prozesuan fabrikan sortzen duten azala da eta gainerako %10a baso hondakinak eta zurgaiak ez diren produktuak, basoak ustiatzen dituzten enpresei edo mendietako jabeei erositakoak edo enpresak berak erositako ustiategietan sortutakoak.                                                                                                                               

Enpresaren asmoa da epe motzera urtean 80.000 tona landare material erretzea: fabrikan sortutako 40.000 tona azal eta basoak ustiatzen dituzten enpresei edo mendietako jabeei erositako edo enpresak berak eskuratutako ustiategietan sortutako 40.000 tona baso hondakin eta produktu.  Gainera, asteotan ingurumena hobetzeko plan bat egiten ari dira eta plan horren barruan araztegi berri bat jarri dute martxan; horretarako 3,7 milioi euro inbertitu dituzte.   
Ingurumena hobetzeko plan horri jarraiki, halaber, biomasarekin energia ekoizteko proiektu bat aztertzen ari dira; proiektu hori gauzatzeko azalen galdara berritu beharko dute. Berrikuntza horretan 7.150.000 euro inbertitu beharko lituzkete. Era horretan erregai fosilak aurreztuko lituzkete: 3.854 tona fuel-olio eta 61.372 Mwh gas. Horrek esan nahi du, gainera, CO2 gutxiago isuriko luketela. Horretarako guztirako 45 langile gehiago beharko lituzkete. 
Smurfit Kappa taldeak 359 ekoizpen zentro dauzka, 31 herrialdetan banatuta, eta zentro horietan, guztira, 40.000 langile. Nazioartean 7.000 milioi euro fakturatzen ditu. 
Baso Sektorea Sustatzeko Jarduera Plana
Lehen esan bezala, egurraren sektorea estrategikoa da Nafarroan eta sektore hori sustatze aldera Nafarroako Gobernuak Baso Sektorea Sustatzeko Jarduera Plana sortu zuen 2009ko ekainean. Izan ere, sektorea krisian zegoen eta, gainera, krisia larritu egin zen Klauss urakanaren ondorioz: Frantzian egur asko bota zuen behera urte hasieran eta merkataritza balantza desorekatu egin zen. 
Planak hiru helburu dauzka: Nafarroako baso sektorearekin zerikusia duten enpresetan enpleguari eustea; egurra modu erregularrean hornitzeko mekanismoak sortzea, prezio politika egonkorra izan dadin; eta gizartean, oro har, egur kontsumoa sustatzea. 

Sustapen Plan horren barruan, Nafarroako Gobernuak eta toki erakundeek egur eskaintza berezi bat sortu dute, merkatuari egokitutako prezioan, paper industrian eros dezaten. Modu horretan industriak Nafarroako egurra kontsumitzen jarraitzea lortu dute eta, beraz, basoan egurra erauzten duten langileen enpleguari eutsi diote, 

krisia larria bada ere. Edozein modutan, plana malgua da eta, aldian-aldian, Foru Gobernua keta sektoreko kideek berrikusi egiten dute. 

